APSTYPRYNUOTS
Bīdreibys “LR” volda 2015. gods nojabra  22 d. saīsmē
                                                                                                                                             
Bīdreibys „LR”
latgaliskūs projektu konkursa
NŪSTOTS 
1. Projektu konkursa organizeituojs – bīdreiba „LR” (zemļuok tekstā – „Bīdreiba“).

1.1. Bīdreiba ir navaļsteiga organizaceja, kas dorbojās sadareigai ar statutim.

2. Projektu konkursa snāgi (mierki):
2.1. Paturēt latgalīšu volūdu, juos publisku lītuošonu i paplateibu;
2.2. Paturēt viesteitivus (masu sazinis leidziekļus), kas paplota informaceju latgalīšu volūdā. Paturēt latgaliskai veiduotus kuļturys, vuiceibys raidejumus, sižetus;
2.3. Paturēt latgalīšu volūdys lītuošonu iz vyds bārnu i jaunīšu;
2.4. Dagrīzt ļaudeibys viereibu latgalīšu volūdys problemu rysynuošonai;
2.5. Paturēt latgalīšu volūdys kvalitativumu, mazynuot asimiļativūs procesu ītekmi (baļtizmu, rusiciszmu i.tml. īīšonu latgalīšu volūdā).

3. Vyspuoreigī nūsacejumi.
3.1. Konkursā var pīsadaleit sevkura fiziska ci juridiska persona, ci personu grupa;
3.2. Konkursam vīna persona var dasacēt na vaira kai divejus projektus.

4. Dasaceišona.
4.1. Projekta originalu vāga padūt personeigai bīdreibys voldam ci nūsyuteit pa postam da 2016 gods febraļa mieneša 9 dīnys (posta štamps) pa adresam: Rēzekne, Atbreivuošonys aleja 95A, 3.kab. (ar nūruodi - Guntim Rasimam).
4.2. Projekta elektronisku kopeju vāga nūsyuteit pa e-postam pa adresam guntis.rasims@gmail.com  da 2016 gods febraļa mieneša 9 dīnys 23 stuņdem 59 mynotim pa Latgolys laikam.

5. Projektu nūformiejums i saturs:
5.1. Projekts padūdams vīnā eksempļarā, latgalīšu volūdā, iz A4 formata lopom, tekstam vāga byut skaidrai saprūtamam. Vysim dokumeņtim, kas navā latgalīšu volūdā, obligatai juodalīk puorvārsums (notarials apstyprynuojums navā obligats).
5.2. Projektā juodalīk:
5.2.1. Dasaceišonys blanks (vērtīs nūstota dalykumā Nr.1).
5.2.2. Projekta dasaceitojs (-i) ci realizeituojs (-i).
5.2.3. Projekta aproksts:
5.2.3.1. Projekta vajadzeibys pamatuojums;
5.2.3.2. Informaceja ap projekta snāgim i aizdavumim;
5.2.3.3. Informaceja ap paradzamajim rezuļtatim, kū planavuots dasnēgt, eistynojūt           
projektu;
5.2.3.4. Informaceja ap projekta eistynuotuojim (īsaisteituos personys i organizacejis);
5.2.3.5. Informaceja ap planavuotū auditoreju;            
5.2.3.6. Darbeibys programa;
5.2.3.7. Projekta eistynuošonys termini.
5.2.4. Projekta detalizāta tēme (sastuodeita sadareigai ar Latvejis Republikys nūdūkļu lykumdūšonu) i juos pamatuojums. Finaņsejumu var paredzēt:
5.2.4.1. Materialu īguodei;
5.2.4.2. Pakolpuojumu ci honoraru apmoksai (na vairs kai 70% nu projekta attīcynojamajom izmoksom) ;
5.2.4.3. Degvīlys i ceļa izdavumim;
5.2.4.4. Publicitatis izmoksom.
5.2.5. Projekta vadeituoja autobiografeja (CV) ;
5.2.6. Projekta realizeitoja (-u) dati, nūsaukums, personys kods, registracejis numers, organizacejis registracejis aplīceibys kopeja (ci nūruode par taidys registriešonu projekta paturēšonys gadīnī);
5.2.7. Sadarbeibys partneru aplīcynuojumu, dasarunu ci nūdūmu protokolu kopejis;
5.3. Projektam var davīnuot i cytus materialus pa dasaceituoja redzīņam.

6. Bīdreiba „LR” nadūd atspaida:
6.1. Projektim, kuri naatsateik projektu konkursa snāgim;
6.2. Projektus, kuri padūti piec nūstateituo laika;
6.3. Projektus, kuri jau realizāti pyrma projektu konkursa;
6.4. Projektus, kuri naatsateik ituo nūstota praseibom;
6.5. Projektus, kuri ir sasīti ar politiskūs parteju i cytu politiskūs organizaceju dzelom;
6.6. Projektus, kuri dūd peļni ci materialu lobumu (projektā dreikst dareit komerciskys dzelys, bet juoparadz, ka jūs rezuļtatā dabuotuo peļne byus īlykta ituos dzelys tuoļuošonā);
6.7. Projektus, kurus realizej (padavums, raidejums, dokumentaceja, dorba volūda) kurā cytā, na latgalīšu volūdā.

7. Viertēšona.
7.1. Konkursu viertej Bīdreibys volda specialai izveiduota komiseja, na mozuok kai 5 cylvāku sastuovā.
7.2. Konkursa komisejis sasprīdumumu par konkursa rezuļtatim apstyprynoj Bīdreibys volds. LR volds komisejis sasprīdumu var apstyprynuot, naapstyprynuot ci izmeit.

8. Vērtēšonys kritereji:
8.1. Padūdamajim projektim ir nūsaceiti itaidi kritereji:
8.1.1. Sadereiba ar konkursa prioritatem (nūruodeitā saksteibā - augstuokai prioritatei prīškrūka pi finaņsejuma daškieršonys):
8.1.1.1.  Atseviška viņ latgalīšu volūdā raidūša radeja ci televizeja;
8.1.1.2. Latgalīšu volūda deļ bārnu: bārnu apvuiceišona runuot pa latgaliskam, dzymdynuotuoju apvuiceišona runuot ar bārnim pa latgaliskam;
8.1.1.3. Projekti deļ latgalīšu volūdys kvaliteta paceļšonys, latgaliskuos leksikys, morfologejis, fonetikys i sintaksis paturēšonys cylvāku runā i rokstūs;
8.1.1.4. Pa daļai latgalīšu volūdā raidūša radeja ci televizeja, latgaliski raidējumi ci sižeti;
8.1.1.5. Drukavuoti presis izdavumi viņ latgalīšu volūdā;
8.1.1.6. Projekti deļ latgalīšu volūdys pasaruodeišonys publiskajā sferā (iz ūļneicu, ceļu, kuormu i tml.) ;
8.1.1.7. Škārsteikla izdavumi viņ latgalīšu volūdā;
8.1.1.8. Cyti ar latgalīšu volūdu saisteiti projekti;
8.1.1.9. Cyti ar latgalīšu kuļturu saisteiti projekti;
8.1.2. Finaņsejuma praseišona materialim, na olgom i honorarim (prīškrūka projektim ar leluoku materialu procentualū svoru i bezatleidzeibys dorbu) ;
8.1.3. Projekta aktualums, novatoriskums;
8.1.4. Projekta aprokstā skaidrai formulāta ideja, snāgi, aizdavumi, auditoreja, strukturātai paruodeita realizacejis saksteiba;
8.1.5. Projekta paradzamais rezuļtats;
8.1.6. Projekta tāmis precizums i pamatuoteiba (pamatuota ar realom izmoksom);
8.1.7. Projekta vadeituoja i īsaisteitūs personu vuiceiba, darbeibys pīredze i kompeteņceja;
8.1.8. Projekta padavums puorlīcynoj par projekta kvalitativu realizaceju;
8.1.9. Ļaudeibys aiziņteresieteiba projekta eistynuošonā;
8.1.10. Projekta nakomercialiskums;
8.1.11. Leidzafinaņsejuma dasaiste nu cytu olūtu, vareigums dabuot leidzafinaņsejuma;
8.1.12. Projekta ilglaiceiba, vareiba nanūstuot piec finaņsejuma izabeigšonys, palīkuši i ilgai izmontojami materiali;
8.1.13. Nūdrūsynuota projekta publicitate;
8.1.14. Projekta padavuma latgalīšu volūdys kvalitativums (moz baļtizmu, rusicizmu i cytu aizjimtu vuordu i gramatiskūs formu, atpasēšona latgalīšu literariskajai volūdai ci kurai lokalai vītrunai).

9. Finaņsejuma lelums i nūsacejumi:
9.1. Kūpejīs projektu konkursa finaņsejums 14 000 eur. 
Minimalais vīna projekta daškierto finaņsejuma lelums – 1 000 eur. Maksimalais vīna projekta daškiertuo finaņsejuma lelums – 10 000 eur. 
9.2. Atkareibā nu padūtūs projektu izviertēšonys rezuļtatu, Bīdreiba var meit konkursam daškiertuo finaņsejuma (9.1.p.) lelumu.
9.3. Bīdreiba var pasūleit projekta padeviejam cyta finaņsejuma leluma na projekta tāmī pīraksteituo. Tūlaik ap jū i ap padaromajim dorbim projekta padeviejs i Bīdreiba dasarunoj atseviški.
9.4. Ka padūtais projekts sajam finaņsejuma, projekta dasaceituojam irā daguojums pa Bīdreibys volda prasejumam dūt vysu vajadzeigū ar projekta realizaceju sasītū informaceju, kab varātumem nūvērtēt projekta realizacejis kvalitati i finansu leidziekļu izmontuošonys deļ dzelys efekteigumu.
9.5. Finaņsejumu apstyprynuotajim projektim Bīdreiba izmoksoj pa daļom pa sovam sasprīdumam atkareibā nu projekta tēmis i darbeibys programys. Projekta kūpeigais prīškapmoksys finaņsiejums nav leluoks par 75 %; piec gola atskaitu padūšonys i veiksmeigys apstyprynuošonys Bīdreiba īskaita realizātuojam puorejūs 25 %.
9.6. Ka projekta realizātuojs realiziešonys gaitā puorlauž ci naivāroj ituo nūstota, dasarunys ar Bīdreibu ci projekta dasacejuma nūsacejumu, to Bīdreiba var anulēt finansejumu piļneibā ci pa daļai.
9.7. Projekta realiziešonys beiguos realizātuojs padūd Bīdreibai radeigū (satura) i finansu atskaitu pa Bīdreibys nūruodeitajam paraugam (dalykums Nr.2).
9.8. Vysa projekta dokumentaceja skaituos publiska informaceja, i finaņsejuma sajiemiejs ar savu parokstu iz finaņsejuma sajimšonys dasarunys vīnlaiceigai aplīcynoj, ka dūd Bīdreibai tīseibys jū publicēt, tymā skaitā i Bīdreibys sātyslopā.
10. Projekta dasaceituoja tīseibys i daguojumi.
10.1. Projekta dasaceituojs pyrma projekta dasaceišonys beigu datuma var puormeit informaceju padūtajā projektā, dapiļdeit jū ci pajimt jū atpakaļ.
10.3. Persona, kura dasoka projektu, ar sovu parokstu iz blankys aplīcynoj, ka pīkreit vysim projektu konkursa i ituo nūstota nūsacejumim i irā atsaceiga par juos dasacejumā nūruodeitūs ziņu eistynumu.
10.4. Bīdreiba projekta padeviejam var pasūleit projekta puormeit ci papiļdeit.
10.5. Projekta padavums skaituos publiska informaceja, i padeviejs ar savu parokstu iz padūšonys blanka vīnlaiceigai aplīcynoj, ka dūd Bīdreibai tīseibys jū publicēt, tymā skaitā i Bīdreibys sātyslopā.
10.6. Dasaceituojs pīkreit, ka Bīdreibai irā tīseibys sasprīst par projekta rezuļtatā sagativētūs materialu paplateišonu.
10.7. Dasaceituojs apsajam, ka pošu projektu i vysu projekta dokumentaceji jis vess vīneigi latgalīšu volūdā.

11. Konkursa rezuļtati.
11.1. Atsacejumu ap konkursa rezuļtatim dasaceituojam nūsyuta pa elektroniskajam postam piec konkursa beigu pa adresam, nu kura atsyuteits projekta padavums. Ka padevieja e-posta adress nadora ci jis nazkuodu īmesļu dieļ e-posta navā vierīs, ite juo poša vaine.
11.2. Piec konkursa beigu rezuļtatu Bīdreiba publicej sovā sātyslopā  www.lr.lv i socialajūs portalūs.
11.3. Finaņsejuma sajiemiejam vāga nūslēgt finaņseišonys dasarunu ap Bīdreibys daškiertuo finaņsejuma sajimšonu vīna mieneša laikā piec rezuļtatu izsyuteišonys pa e-postam ci publiciešonys Bīdreibys sātyslopā.
11.4. Ka dasaceituojs dasarunu nūruodeitajā termiņā nanūslādz, Bīdreibys volds var anulēt daškiertū finaņsejumu, ci nūslēgt dasarunu ar cytu konkursa dalinīku.

12. Naparadzāti gadīni.
12.1. Bīdreibys volds patur tīseibys sasprīst ap vysim vaicuojumim, kuri rūnās konkursa laikā.
12.2. Bīdreibys volds dora zynomu sovu nūlāmumu konkursa dalinīkim.
Kontaktpersonys:     
Guņts Rasims, 29492864
Aņss Ataols Bierzeņš, 29141314
